6. Klumpės

Magdelės sesou Stasė bova ne iš kelma spėrta. Jiemė ana ė sosėdraugava so jauno ė poikio karininko, vo neėlgā betrokos ė apsėženėjė. Anodo pasėlėka gīventė senuojie Stasės tievū vėituo. Ė nuors Magdelės i veselė nieks nepavadėna, bet pu veselē tas anuos vīrs Jostīns neėlgā trokos ė saka:


– Staselė, vedom īr dėdlie negarbie, ka dabā tava sesou gīven kažkamė tuolėi ė to bemaž nieka aple anou nežėnā. To, vedom apsėžanėjos, vėn anou atsėmini, nier rami tava šėrdės. Rēk parsėvežtė. Lai būn ana pas vedom arba kamė nuorint če pat, miestė, ka laiks nu laika galietumi anou bėnt matītė, esunt rēkalou ė sosėtėktė. 


– Je tēp jau tau atruoda, darīkiav tēp, ka tam vākou būtom geriau, – pritarė Stasė, – Parsėvežkiav, vo paskou matīsiav, kāp če būs. Dous Dėivalis, sorokousem vėsė trīs.


Vėina dėina i dvėvėitė brėkelė pasėkinkės rauda komelė, apsėdarės paradėnēs karininka drabužēs Jostīns išvažiava parsėvežtė Magdelės. Prīš tou Stasė bova parašiusi laiška Magdelės gluobiejems, padiekavuojosi anėms už Magdelės laikīma ė pranešusi, kumet atvažious anuos vīrs pajimtė sesėrėis. Ciuocė Agnieška, anuos vīrs ė kėtė nomėškē Jostina pagarbē sotėka, pavaišėna kap garbinga sveti. Ons atvežė vākams daug saldainiu, vėsuokiū pīragieliu. Par tas lauktovės tujau isėtaisė ciela būri draugū. Tievā ni so pėktomo nebgaliejė vākū nu anuo benogintė. Tou patė dėina Jostīna ni nomėi nieks nebišlēda. Vo rīta meta, ka vėsė gerā išsėmėiguojė ė sokėla, Jostīns saka Magdelē:


– Jau atejė laiks taun atsėsveikintė. Dėina – so galo, vo kels tuolėms. Tujau važiousiav.


Magdelė, kap paugusi muotrėška, vėsėms padevė ronka, padiekavuojė, vo ka priejė pri mažuojė Jozelė, tas paleida dūdas.


– As nenuolio, ka Magdelė isvaziouto, lai būn pas mumis... E – e – e... – užkaukė unt kėima vėso gerklė.


Magdelė prižadiejė grētā sogrīžtė. Jozelė biški apsėramėna, bet vės tėik isėkėba anā i ronka ė, lig pat ilėpunt i ratus, anuos nebipaleida, vākštiuojė karto. Magdelē tep pat unt šėrdelē bova untgolės sunkos akmou, bet ana šēp tēp laikies, nepasėdevė liūdesiou ė atsėsveikėnunt atruodė vėsā gerā. Tēp anōdo ė ėšvažiava.


Līgēs žingsnelēs rėsnuojint komelē, Magdelē bova daug laika apveizietė tou Stasės išrinktouji. Ons bova tuoks rimts vīrs, gražē unt šuona sobrauktās tomsēs plaukās. Veids šėik tėik panašos i griūša, tik, žėnuomās, daug dėdliesnis ė ne tėik nopluoniejės i apatė. Iš vėskuo ana soprata, ka Jostins īr muokīts. Rokavuos ons kažkāp kėtep, ne tēp kap vėsė. „Gerā atruoda, – galvuojė mergātė, – graži vīra nosėrinka sesou, īr i kou ė paveizietė.“ Sosėtėmpės, aukšts, so karininka drabužēs, unt krūtėnė blėzg vėsuokėi makaruonelē ė joustelės, vo unt petēs prisiūtė iš medžeguos padarītė platuokė dėrželē. Parsėgnībės ons bova rodo ė platio šėkšnėnio dėržo, vo unt galvo užsėmuovės aukšta keporė, unt katruos viel blėzgiejė poikos žėnklos. Magdelē atruodė, ka jau ons anas abėdvė nu vėskuo apgins ė dabā ana jau drousē gal važioutė ka ė i pasaulė krašta. Žėnuomās, je tik ons tuo nuorietom... Magdelė, važioudama so tuokio gražio vīro, bova baisiausē patėnkinta ė laiminga.

Bovė šeimininkā rodėni, ka pėrka klumpės sava vākams, karto bova nuopėrkė ė Magdelē. Klumpelės bova dailē nudažītas, vo unt anuoms išmaliavuotė kažkuokiū žuoliū lapā, klumpiu kraštelē ėšruntītė vėinuodās lonkstītās brūkšnelēs. Anā dėdėlē patėka tuos klumpės ė dabā, važioudama nomėi, ana baisiausē dėdžiavuos, ka tor tuoki graži apava. Magdelē atruodė, ka kareivėškė joudė ė blėzgou batā, līgėnunt so tuokiuoms klumpeliems, īr vėinė niekā. Anuos ne tik gražē atruodė, bet Magdelē bova ė dėdlē itėkosės – ētont nemušė kuoju vėršaus, so anuoms galiejē liektė geriau, kāp apsėavės kuokēs trantās batās. Ė kuojē, anas apsėmuovos, vėsumet bova sausā ė šėltā.


Magdelė, atsėsiesdama šalėp karininka, ka niekor negalieto pasėmestė, pri kuoju pasėdiejė ė tas klumpelės. Tēp anodo ė važiava, karts nu karta parsėmesdamė kuokio žuodio:


– Vēdo so Stasė sorokavuov tavi pajimtė ė kor nuors miestė itaisītė, vo gal to nuoriesi išmuoktė kuokė amata?..


– Gal ė nuoriesio...


– A negailo palėktė tuoki būri vākū?


– Gailo, vuos neapsėkriuokiau. Gailo Jozelė, vedo vėn karto liuobav būtė. Kāp anam, vargšeliou, būs dabar be monės...


Bevažioudams Jostīns isėveiziejė, ka Magdelė i miesta vežas ė medėnės klumpės. Teisībė, poikē nodažītas, bet klumpės. Ons pavuožuojė pavuožuojė ė saka:


– A žėnā kou, Magdelė, to mūsa nomams negali darītė giedas. Aš tavės i sava nomus so medėniem klumpiem neisėlēsio. Mon nu žmuoniū diel tava tuokė apava būs baisi sarmata. Aš tau nopėrksio grīnuos skūruos gražius batelius. Kuokėi tik tau būs pri šėrdėis, tuokius galiesi išsėrinktė. 


 Ons daugiau nieka nesakīdams ė nebveiziedams tik sogrēbė tas klumpelės ė švīst, švīst i pakelies griuovi. Nusvėidė ė pavarė grētiau arkli. Ne tēp bovė: Magdelė tik plīkt iš lekuntiū ratu, plompt i kelė dolkės ė atsėstuojusi, krovėnās kelēs nuliekė pri sava klumpiu. Ratā sostuojė.


– A vel's tavi apsieda, galiejē galva nosėsoktė! Matā, vėsė kelē krovėnė... 


Magdelė pri vežėma sogrīža abėdviem ronkeliem apsėkabėnosi sava klumpės.


– Mesk i griuovi, jug sakiau, ka neleisio sarmatas mūsa nomams darītė. Douk anus šėn, – ė puonevalė atiemė tas klumpės, padiejė unt kelė ė ipīkės sotrīpė i šėpolelius. Magdelė isėkniausė sau i delnus ė baisiausē pradiejė sriūbautė. Ana jau tēp užsėgava ė sopīka unt Jostīna, ka neklausk. Tuoks bešėrdis!


Ka anodo privažiava miestieli ė ratā ivažiava i kėima, pėrmiausē Magdelė Stasē pasakė:


– Kam jodo muni parsėvežietav, a aš prašiau? Mon ė tėn bova gerā...


Stasė nieka nežėnuojie aple tou īvīki, ta negaliejė soprastė ė dielkuo ta Magdelė tēp nepatėnkinta. Parvažiava, matā, ašaruodama – tuo Stasė nelaukė.


– Kas ta če bebūs atsėtėkės, kuoks šou kieli tau parbiega.. Jug vėsumet tēp liuobi nuorietė važioutė nomėi, iš tuoliausē jug liuobi parbiegtė. Kas īr?


– Tas tava vīrs tuokės gražės mona klumpelės išmetė i griuovi, vo paskou ė sotrīpē... Kas anuo prašė?


 – Nereikiejė tēp darītė. Lai būtom turiejosi tas klumpelės. Kam reikiejė trīptė?– jiemė vīrou priekaištautė Stasė.


– Nier bieduos, nerēk pūstė moila borbola. Rītuo pat dousio piningū, lai nosėperk dailius batelius. A maduo, dabā pradies če pu truoba ė gatvie kaukščiuotė so klumpiems ė joukintė žmuonis? Musintās nuorėtav išgarsietė unt vėsa miesta. Mon tuo nerēk ė tēp nebūs...


Magdelė užsėdarė geruosės truobuos doris, kuri laika tėn paknapsuojė veina, vo paskiau, matydama ka nieks nebkėisės, iejė i vaga ė pradiejė miestė gīventė vėsė trīs. 

